
Мақалада кәсіби бағдар беру мәселелері қарастырылып, мамандық таңдау жолдары айқындалған. 

Оқушылармен кәсіби бағдар беру жұмыстарының негізі орталығы – жалпы білім беретін орта мектеп 
болып табылатын мәселе қарастырылады. Мектептегі кәсіби бағдар беру тек оқушылардың мектепті 
бітіруіне байланысты өткізілетін іс-шара ретінде ғана емес, сонымен қатар барлық оқу-тәрбие жұмысы 
жүйесінің органикалық құрамды бөлігі ретінде қарастырылады. Жалпы алғанда ол жан-жақты дамыған 
жеке тұлғаның қалыптасу үрдісімен, оқушыларды еңбекке, өмірге дайындаумен тығыз байланысты және 
мектепте оқу кезеңінде іске асырылады. Мақалада кәсіби бағдар беру- тұлғаның  жалпы 
бағыттылығының негізгі құрамды бөліктерінің бірі ретінде қарастырылады. «Тұлғаның бағыттылығы» 
және «кәсіби бағдар беру» анықтамалары әртүрлі тәсілдермен сипатталады.  

  Түйін сөздер: мамандық, кәсіби бағыттылық, кәсіби бағдарлау, жалпы білім беретін мектеп 
 

      Қазіргі таңда Қазақстанда әлемдік білім беру кеңістігіне кіруге бағытталған жаңа білім беру 

жүйесі құрылуда. Әрбір оқушы мектеп қабырғасын бітірісімен сұранысты айқындайтын жоғары 

білікті, еңбек нарығында бәсекеге қабілетті, жан-жақты дамыған шығармашыл маман болуы үшін 

олардың мектеп қабырғасынан жүргізілетін кәсіптік бағдарын айқындау қажеттілігі туындайды.  

Қазақстан Республикасының «Білім туралы» заңының 3-бабында білім беру саласындағы 

мемлекеттік саясаттың тұжырымдаларының негізгі принциптерінде: «Оқушыларды кәсіптік 

бағдарлау» принциптері қамтылған [1]. Оқушылар мектеп бітірісімен белгілі бір кәсіп иесі болу керек. 

Бірақ оны іске асыру үшін және кәсіптік мамандық игермес бұрын кәсіптік бағдар жұмыстарына үлкен 

көңіл бөлу қажет. Себебі, оқушының кәсіптік ынтасын, икемділігін білмей кәсіпке баулу мүмкін емес. 

Осы кәсіптік бағдар жұмыстарын не үшін жүргізу қажет? Қалай жүргізуге болады? Нәтижесінде нені 

көруге болады?  

Мектеп бітіруші оқушылардың мамандық таңдауы - олардың басты мәселесі. Оның 

мамандықты дұрыс таңдауы қоғамға да, өзіне үлкен пайда келтірмек. 

Кәсіптік бағдар көптеген сұрақтарды қамтиды, соның ішінде: әлеуметтік, экономикалық, 

құқықтық, психологиялық-педагогикалық, медициналық-физиологиялық және танымдық. Оқушы 

мектеп бітірісімен қаншама мамандық ішінен өзіне керегін таңдай алмай адасады. Мамандықты дұрыс 

таңдамау, кәсіптік бағдар жұмыстарының бұрмалануынан оқушылар мамандықтан жалыға бастайды. 

Өзінің таңдаған мамандығына қанағаттанбауынан мамандықты, жұмыс орнын ауыстыруы, яғни, 

жұмысшыны қайта даярлау - бұл мемлекеттің, кәсіпорындардың және өзінің экономикалық шығынға 

түсуі. 

  Кеңес жерінде кәсіби бағдарлаудың ғылыми педагогикалық негізін қалауға  үлкен үлестерін 

қосқан А.В.Луначарский мен П.П.Блонский болды. 1927 жылы Санкт-Петербургте кәсіби кеңес беру 

бюросы ашылды. Бұл жерде мамандыққа баулу тәжірибесімен қатар ғылыми-зерттеу жұмыстары 

жүргізілді. Тәжірибелік психологиялық білімді ол кезде педология деп атады. Осы еңбекте жеке 

адамның тұлғалық қасиеттерін жан-жақты зерттеу және ағзаның физиологиялық ерекшеліктерін 

анықтау әдістемелері жүйеге келтірілді [2]. 

 1984 жылы қабылданған Кеңес мектептерінде жүргізілген реформаның құжаттарында 

мектептерде психологиялық қызметтерді ұйымдастырып, психологиялық зерттеулерді кеңінен 

қолдану қажеттілігі көрсетіліп, психологиялық кеңес беру орталықтарын ашу туралы көптеген 

ұсыныстар жасалған. Осы кезден бастап көптеген Ресей мектептерінде, Балтық жағалауындағы 

мемлекеттерде мамандыққа баулу және кәсіби бағдар беру орталықтары ашыла бастады. ССРО ғылым 

академиясы жанынан мамандыққа бағдар беру ғылыми - зерттеу институты ашылып, онда осы бағытта 

көптеген зерттеулер жүргізілді. 

  Мамандықты дұрыс таңдаудың әр адамның өз өмірінде табысты болуына және әлеуметтік 

ортада барлық қабілетін толық ашуға негіз болатындығын көптеген ғалымдар өз еңбектерінде дәлелдеп 

шыққан. Кәсіби бағдарлаудың негізін құрушылар Ф.Гальтон, А.Кершенштейнер, Г.Мюнстерберг, 

П.П.Блонский, Ю.П.Сокольников, Т.Н.Мальковская және т.б. ғалымдар әлеуметтік-кәсіби бағдарлау 

идеяларын қалыптастырды.  

 Қазақстанда кәсіптік бағдар мәселелерімен Г.А. Уманов, А.П. Сейтешов, Б.Ж. Сыдықов, 

Л.В.Левонов, Б.А. Оспанов, Л.Х. Мажитова, Ж. Асқарова айналысты. Педагогика ғылымдарының 

докторы, профессор А.П.Сейтешов мамандыққа баулу және кәсіби бағдарлау баланың дүниеге 

көзқарасының қалыптасуына негіз болады деп дәлелдеген. Педагогикада кәсіптік бағдар беру еңбек 

саласының бір жүйесіболып қарастырылады [3; 220].  

 Қазіргі қоғамда жоғарғы сынып оқушыларының кәсіби іс-әрекет пен мамандық таңдауға 

саналы дайындығының ішкі субьективті факторын зерттеу қажеттілігі педагогика және психология 

ғылымдары үшін әрқашан маңызды болып табылады. 

 Кәсіп-профессия- латын сөзінен шыққан, “professio”- анықталған іс, мамандық, адамның білімі 

туралы тиісті құжаттармен расталған кәсібінің, еңбек қызметінің негізгі түрі.  

 Кәсіптік білім берудің мемлекеттік стандартының ең басты теориялық қағидасы-«мамандық» 

және «мамандықтың дәрежесі» ұғымдарының басты рөлін негіздеу болып табылады [4; 69]. 

Мамандық- қарапайым өмір сүру көзі болып табылатын және қандай да бір дайындықты, 

жауапкершілікті талап ететін еңбек қызметінің маңызды бөлігі. «Мамандық таңдау- тағдырыңды 

таңдау» деген сөз. Кейінгі өмірде өкінбейтіндей, өз қабілеті мен бейімділігіне сай кәсіп түрін таңдау. 

Мамандық таңдауда әр адам өзінің қызығушылығына, қабілетіне, бейімділігіне, қалауына сүйену 

керек. Сондай - ақ өз мамандығының 10-20 жылға дейін өз сұранысын жоғалтпауына көңіл бөледі. Бұл 

мамандықтарға деген бірқалыпты тұрақты сұраныс деп аталады. Өзінің сұранысын, қызығушылығын 

жоймаған кең тараған мамандықтарға дәрігер, мұғалім және құрылысшы мамандықтарын атап өтуге 

болады. Ал, өзекті мамандықтар қатарына жоғары технология, байланыс, коммуникация, әлеуметтік 

орта, экономиканы басқару  мамандықтары және еңбек сұранысына қажетті жаңа мамандықтар 

жатады.  

«Кәсіптік бағдар» түсінігі көптеген ғылыми түсініктер сияқты бір орында қалып қоймайды. Ол 

қоғамның мақсатының көзқарасына, тапсырмаларына, әдістеріне, формаларына, кәсіптік бағдардың 

мағынасына қарай дамып отырады. 

Бұл түсініктің өзгеруі келтірілген анықтамалармен өзара байланысты, оның әрқайсысы кәсіптік 

бағдардың сол немесе басқа да аспектілеріне әсерін тигізеді, қандай да бір функцияны бөліп көрсетеді, 

оның практикалық және теориялық даму деңгейін көрсетеді, басқару теориясының, педагогика, 

психология, позициясын қарастырады. «Кәсіп» (лат. professio-белгілі бір іс-әрекеттің көрсеткіші, 

мамандық, profiteer-өзімнің ісім деп қарастырамын) - белгілі бір еңбек іс-әрекеті [5].   

Бағыт-бағдар-адамның жеке арманы, құмарлығы әрекеті оның даралық қасиетіне тән 

психологиялық ерекшелігі. Адамды тану үшін оның қоғам мүшесі ретінде қандай істерді тындыра 

алатындығымен танысу керек. Кемшіліктегі мақсатына жету үшін ықыласты, ынталы болу, оған 

ұмтылу жеке-адамның бағыт-бағдарын білдіреді. 

Тұлға бағыттылығы - ол тұлғаның іс-әрекетті орындаудағы бағдарлығында, қандай да бір 

ситуациялық жағдайда болуына қарамастан көрінетін тұрақты себептер жиынтығы тұлға бағыттылығы 

көрінетін тұстары. 

   Адамның бағдары, ынта-жігері, мақсат-мүддесі гуманисттік қоғам мүддесімен  үйлеседі. 

Адамның  кісілік қасиетін түсінуде «ол нені қалайды» деген жеткіліксіз. Өйткені адамы ниет тілегі мен 

ынтасын үнемі өзгеріп, дамып күрделіленіп отырады. 

  Қандай анықтамалар келтірілсе де, «бағдар» түсінігі мамандық таңдауда  негізгі бағытты 

көрсетеді. Егер жастар мамандық әлемінде бағдар алып, белсенді түрде сол мамандық оның өмірге 

талпынысына сай ма, соны біліп жатса, мұндай жағдайда оның мамандыққа бағдарын көрсетеді. Егер 

бағдар беру педагогикалық немесе басқа іс-әрекеттің объектісі болса, оның өзіне және қоғамға қажетті 

мамандық таңдауына бағдар жасалса,  онда оны мамандыққа бағдарлау дейді. 

  Атақты ғалым академик С.Г. Струмилиннің пікірі бойынша бір-біріне жақын мамандықтар 

топтарға біріктірілуі мүмкін, мысалы, металл өңдеушілер, ағаш өңдеушілер, музыканттар және т.б. 

Оқушылардың кәсіптік бағдар жүйесі - бұл жалпы қоғамдағы тұлға қызығушылығындағы 

оқушылардың өмірге бейімделуінің әлеуметтік және кәсіптік процесін дамытуға бағытталған, әртүрлі 



Қазақ мемлекеттік қыздар педагогикалық университетінің Хабаршысы № 2 (74), 2018 

108 

 

мемлекеттің және қоғамдық бірлестіктердің, мекемелердің, мектептердің, сонымен қатар жанұяның 

ұйымдасқан, басқару іс-әрекеті. 

Кәсіптік бағдар жұмысы жүйесінің жалпы мақсаты - оқушыларды өзінің жеке қызығушылығын 

және қоғамдық қажеттілікті қанағаттандыратын мамандықты таңдауға даярлау. Бұл мақсат 

оқушылардың еңбек даярлығына сай келеді және осы дайындық үдерісі арқылы таралады. Мектептегі, 

оқу-өндірістік комбинатындағы кәсіптік бағдар жұмысы жүйесіне төмендегі негізгі компоненттер 

кіреді: мақсат, тапсырмалар, негізгі бағыттар сонымен қатар, оқушылармен жүргізілетін кәсіптік 

бағдар жұмысының формасы мен әдістері. 

Әртүрлі бағытта жұмыс жасауда кәсіптік бағдар жұмысының әдістері мен формасы шеңбері 

анықталады - бұл кәсіп туралы әңгімелер, кәсіпорындарға саяхат, анкета жүргізу, тестер (кәсіптік 

икемділіктерді диагностикалау үшін), оқушылардың реферат жазуы, олармен бірге әртүрлі ойындарды 

(дебат, пікірталас т.б.) өткізу. 

Кәсіптік бағдар мәнінің ғылыми ізденіс әдістері қиынға түсуде. Кәсіптік бағдарды жеке ғылым 

ретінде бөліп қарау, оның өз алдына жеке әдістерінің болуын талап етеді. Бірақ, кәсіптік бағдар 

мәселесін шешуде ғылыми-зерттеу жұмысында педагогика, психология, экономика, социология, 

медицина ғылымдарының әдістері қолданылады. Қазіргі уақытта мектептің, оқу-өндірістік 

комбинатының кәсіптік бағдар жұмысының қарқындылығын, оқушылардың қаншасы жұмысшы 

кәсібін таңдап және қаншасы сонымен жұмыс істеп жатқанын (пайыз бойынша) анықтау арқылы 

жүзеге асыруға болады. Бұл критерий басты, бірақ жеткіліксіз. Басқа да көрсеткіштерді де есепке алу 

қажет. Мысалы, жоспарланған оқушылар саны орта кәсіптік техникалық училищелерде оқып, 

кәсіпорындарда жұмыс істеп жатыр, бұған әртүрлі құралдар арқылы жетуге болады. 

Мамандық таңдаудың жетістігі - оқушының тұлғалық (жеке) және кәсіптік жоспарының еңбек 

сферасында қоғамдық талаптардың сай болуы. Сондықтан кәсіптік таңдау қазіргі қоғамдағы кадр 

сұранысы құрылымына сай болса, соғұрлым кәсіптік бағдар жұмыстары жақсы жүзеге асады. Мұндай 

жағдайда кадрларға сұраныс тепе-теңдік өлшемі және шынайы таңдау кәсіптік бағдардың 

қарқындылығының басты критерийі болып саналады. 

Зерттелген барлық білім беру жүйелерінде мектептегі мұғалім мамандығына «дұрыс 

адамдарды» таңдай білуге қабілеттілік осы мамандықтың мәртебесіне тығыз байланысты болып келді. 

Сингапур мен Оңтүстік Кореяда қоғамдық пікірді білу үшін жүргізілген сұрақ-жауап, халық жалпы 

басқа кез келген мамандық өкілдеріне қарағанда мұғалімдер қоғамның дамуына үлкен үлес қосады деп 

санайтынын көрсетті. Социологиялық сұрақ-жауап мәліметтері бойынша барлық қарастырылған 

жүйелерде жұмыс істейтін жаңадан келген мұғалімдер олардың мұғалім болам деп шешім қабылдауы 

үшін маңызды факторлардың бірі - мамандық мәртебесі болды деп көрсетеді. Барлық мектеп 

жүйелерінде мұғалім мамандығына деген қызығушылық пен оның қоғамдағы мәртебесі арасында 

өзара айқын байланыс байқалады. Мұғалім мамандығы жоғары мәртебеге ие болса, анағұрлым 

талантты адамдар мұғалімдікке келеді, бұл осы мамандық мәртебесінің одан әрі артуына алып келеді. 

Бұл заңдылық Финляндия, Жапония және Оңтүстік Кореяда ерекше айқын байқалды; бұл елдерде 

тарихи тұрғыда қалыптасқан мұғалімдерге деген жоғары құрмет ұстаздарға халық арасында жоғары 

мәртебе берді, осы жағдай мұғалім мамандығына білікті адамдарды тартуға себеп болды, демек 

мұғалім мәртебесін арттырды. Мұғалім мамандығының мәртебесі төмен болған кезде қарама-қайшы 

үрдіс байқалады: мұғалім мамандығы түлектерді аз қызықтырады, бұл мамандық мәртебесінің 

төмендеуі мен ол мамандыққа келушілер құрамы сапасының нашарлауына апарып соғады [6; 41-42]. 

Кәсіптік бағдарды іске асыра отырып, төмендегілерді есепке алу керек: 

- кәсіптік бағдар барлық оқушыларға қажет және ол тұлғаның жан-жақты    дамуына жағдай 

жасауы керек; 

-кәсіптік бағдар барлық оқу-тәрбие жұмыстарының интегралдық бөлімі болып табылады, 

сондықтан мектептің барлық оқу және тәрбие бағдарламасында мектептегі және мектептен тыс 

жұмыстарда басты орын алуы қажет; 

- кәсіптік   бағдар   жұмыстарын   бастауыш   сыныптардан бастап жүргізу; 

-мамандықты   еркін   әрі   саналы   таңдау   үшін   болашақ   буынның      түрлі   мамандықтарды   

игеру мүмкіндіктері  туралы  негізгі  жалпы  политехникалық  және  білім  өрісін кеңейту; 

-барлық оқу-тәрбие процесі кезінде кәсіптік қызығушылықтарды икемділіктерді, оқушылар 

ойын, сонымен қатар мамандық таңдау мотивтерін басқаруды тәрбиелеуді қалыптастыруға және 

дамытуға аса көңіл бөлу қажет;  

- кәсіптік бағдарды ғылыми басқару үшін кәсіптік бағдар қызметінің болуы керек.  

Мектептегі кәсіптік бағдар беру жұмысының негізгі міндеттері төмендегідей: 

- оқушыларды көпшілік мамандықтар туралы түсінікпен қаруландыру; 

-кәсіптік қызығуы мен бейімділігін, қабілеттілігін қалыптастыру және дамыту мақсатында 

оқушылардың дара ерекшеліктерін зерттеу; 

- мектеп бітірушілерге мамандық таңдауға көмектесу; 

- оқушыларды белгілі мамандықтың түрін меңгеруге бейімдеу. 

Кәсіптік бағдар беру жүйесінің құрамды бөліктеріне (компоненттеріне), кәсіптік ақпарат, 

кәсіптік ағарту жұмысы, кәсіптік ақыл-кеңес және кәсіптік іріктеу (профотбор), кәсіптік бейімделу 

жатады. Кәсіптік ақпарат - орта мектептегі кәсіптік бағдар берудің ең негізгі нысандарының бірі. 

Кәсіптік ақпарат арқылы оқушылар әр түрлі мамандықтардың маңызы мен мәні туралы түсініктер 

алады. Мамандық бойынша адамға қойылатын талаптармен таныстырылады. Мамандықтың 

ерекшелігі- оның қоғамда алатын орны туралы түсініктер беріледі. 

Кәсіптік ақпарат өте қиын, жан-жақты жұмыс. Ол әрбір экономикалық ауданның мамандарға 

қажеттілігі мен оның даму келешегі ескеріле отырып жүргізіледі. Бастауыш сыныпта мамандық таңдау 

емес, еңбекті сүю, құрметтеу бағытында жүргізілу керек. 5-8 сыныптарда оқушылардың 

политехникалық ой-өрісін кеңейту, оларды сол экономикалық ауданға қажетті кең тараған 

мамандықтың түрлерімен таныстыру керек. Ал 9-11 сыныптарда әрбір мамандықты терең оқытуға 

көңіл бөлініп, белгілі бір кәсіпке қызықтыру қабілеттілігін дамыту керек болып табылады. Бұл кездегі 

оқушылармен жұмыстың негізгі түрлері-факультативтер, техникалық үйірмелер, әртүрлі мамандық 

таңдауға бағытталған клубтар, т.б. 

Кәсіптік ақпараттың өте көп тараған түрлерінің бірі - өндіріске саяхат жасау, әр түрлі мамандық 

иелерімен кездесу және кештер өткізу, жоғары сынып оқушылары мен өндіріс ұжымдары және 

кәсіптік-техникалық мектептердің оқушыларымен біріккен конференциялар, кәсіптік бағдар беру 

университеттерін ұйымдастыру, т.б. болып табылады.  

Кәсіптік ағарту жұмысы - оқушыларды қазіргі кездегі қоғамға және жуық  20-30 жылдан кейінгі 

қажетті мамандық әлемімен, сонымен қатар олардың практикалық мүмкіндіктерімен таныстыру. 

Кәсіптік насихаттау әлеуметтік іс-әрекеттің ерекше түрінде қарастырылады, оның негізгі 

функциясы білімді, идеяны, көркемдік бағалылықты тарату. Кәсіптік насихаттаудың сипатты шектелуі 

- мақсатқа бағыттылығы, дифференциалдылығы, жоспарлылығы, формалар мен әдістердің әртүрлілігі. 

Кәсіптік насихат базалық кәсіпорындарға, аудандарға, қалаларға және т.б. аймақтарға 

оқушылардың мамандық таңдауына белсенді әсер етуді мақсат етіп қояды. 

Мектептегі кәсіптік бағдар беру жұмысының ішінде кәсіптік ақыл-кеңес ерекше орын алады. 

Негізгі мақсаты - балалардың денсаулық, анатомиялық-физиологиялық және әлеуметтік 

психологиялық жағдайын талдау негізінде жоғары сынып оқушыларының назарына кәсіптік топтар 

мен мамандықтарды ұсыну. Кәсіптік ақыл-кеңес жұмысына ата-аналар құрамынан, шефтік мекемелер 

мен өндіріс орындарынан қызметкер мамандар тартылады. Кей жағдайда кәсіптік ақыл-кеңес жұмысы 

өндіріс орындарында, кәсіптік техникалық училищелерде өндірістік оқу цехтарында, кәсіптік бағдар 

беру кабинеттерінде жүргізіледі. 

Кәсіптік іріктеу - мамандықты меңгеруге жарамдылығын арнаулы әдістеме арқылы анықтауға 

бағытталған зерттеу үдерісі. Қоғамда кәсіптік іріктеу белгілі бір мамандықтың түріне зорлықпен 

жүргізілетін «бейімдеушілік» түрінде болса, кәсіптік іріктеудің негізіне оның гуманистік, тәрбиелік 

мәні, жастардың жаңа жағдайда жұмысқа «үйренуі» жатады. 

Кәсіптік бейімделу  жұмыс орнында, тәжірибелік еңбек әрекетінде іске асады. Кәсіптік 

бейімделу дегеніміз - мамандыққа жаңа жағдайда бейімделу. Онда жастардың алғашқы әсерлері, 

олардың еңбек әрекетінің мақсатын саналы түсінуі мен сезінуі және мамандыққа қызығуын 

қанағаттандыруының мәні ерекше. Кәсіптік бейімделудің тиімділігі тек қана нақтылы еңбек 

нәтижелерінен көрінбейді, ол сонымен қатар өндіріс ұжымында, еңбекке жаңа араласқан жастармен 

жүргізілетін жүйелі жұмыстың нәтижесінде іске асады.  

Мектеп - оқушыларға кәсіптік бағдар беру жұмысын ұйымдастырушы және үйлестіруші 

орталық. Мектепте кәсіптік бағдар беру жұмысын ұйымдастыратын-мұғалім, сынып жетекшісі, еңбек 

сабағының оқытушысы, сыныптан және мектептен тыс тәрбие жұмысын ұйымдастырушы, яғни, бүкіл 

педагогикалық ұжым. Сынып жетекшісі барлық бағдар беру жұмысын басқарады. Оқушыларды белгілі 

мамандықты таңдауға даярлайды. Сынып жетекшісі кәсіптік бағдар беру жүйесінің құрылымына 

сүйеніп, оқу-тәрбие жұмысы жоспарында негізгі бағыттарды белгілейді. Мысалы: кәсіптік ақпаратты 

ұйымдастыру, кәсіптік ақыл-кеңес беруге көмектесу, мектеп бітірушілерді жұмысқа орналастыру, т.б. 

Еңбек пәнінің оқытушысы - еңбек тәрбиесі, оқыту және кәсіптік бағдар беру жұмысының 

негізгі тұлғасы. Еңбек сабақтарында алған білімдерін тәжірибеде қолдана білуге, мамандықты таңдауға 

бағыт береді. Сыныптан және мектептен тыс тәрбие жұмысын ұйымдастырушының негізгі қызметі: 

біріншіден кәсіптік бағдар беру кабинетінде анықтамалық ақыл-кеңес материалдарын жинау, 

екіншіден, әр түрлі сыныптарда кәсіптік бағдар беру әдісі және оқушыларға психологиялық-

педагогикалық мінездеме дайындау жөнінде мұғалімдер және сынып жетекшілері үшін ақыл-кеңес 

ұйымдастыру; үшіншіден, мамандық жайында оқушылармен әңгімелесетін кәсіпорын өкілдерімен 

кездесу өткізу; төртіншіден, бүкіл кәсіптік бағдар беру жұмысын жоспарлау, қорытынды жасау.  

Мектеп директоры мектептегі кәсіптік бағдар беру жұмысына көп көңіл бөледі, оны 

бақылайды, басқарады. Кітапханада кітапхана меңгерушісі еңбек тәрбиесі, политехникалық білім беру 

және мамандық таңдау мәселелеріне арналған көрнекті педагогтар мен психологтардың еңбектерін, 

еңбек жайындағы заңдарды, жастарды жұмысқа орналастыру жайындағы әдебиеттерді, жоғары және 

арнайы орта оқу орындарына, кәсіптік-техникалық мектептерге түсу туралы анықтамалықтарды күні 

бұрын іріктеп алуға тиіс. Осылардың бәрі мектеп бітірушілер үшін қажетті ғылыми еңбектер және 

құжаттар болып есептеледі. 

Мектепте кітапхана меңгерушісі жұмысының негізгі бағыттары: 

- мұғалімдерге, сынып жетекшілеріне көмек көрсету. Ол үшін кәсіптік бағдар беру мәселелеріне 

байланысты әдебиеттердің картотекасын жасау, жаңа әдебиеттер жөнінде педагогикалық кеңесте, 

оқушылар алдында шолу жасау; 

- мамандық жөніндегі кітаптардың, мақалалардың тақырыптық көрмесін ұйымдастыру, 

әдебиеттердің библиографияның тізімдерін жасау, ілу; 

- әр түрлі мамандықтардың ерекшеліктеріне байланысты оқушылар үшін оқырмандар 

конференциясын, пікірталастар, тақырыптық кештер ұйымдастыру, т.б. 

Кітапхана жұмысын осы бағытта ұйымдастыру кәсіптік бағдар беру ісін жетілдіруге мүмкіншілік 

жасайды. Әрбір ата-ана кәсіптік бағдар беру жұмысын өздерінің мамандықтарымен таныстырудан 

бастауы керек. Оларды өздері жұмыс істейтін кәсіпорындардағы еңбектің мазмұны мен 

механизмдерімен, өндірістің принципімен және технологиялық үдерістерімен таныстырады. Тәрбие 

жұмысының мұндай түрлері ата-аналардың еңбек іс-әрекетіне балалардың ынтасын көтереді. 

Балалардың кәсіби ынтасын дамыту үшін ата-аналар әр түрлі мамандықтар жөнінде олармен әңгіме 

өткізеді. 

Болашақ маманның  қалыптасуының ең маңызды критерийлерінің бірі-мотивация болып 

табылады. Кәсіби мотивацияның қалыптасқандығы жайлы адамның өз мамандығына оң қатынасы 

бойынша, мамандығымен қанағаттану деңгейі бойынша, сонымен қатар, бұл мамандықты таңдаудың 

жетекші мотивтері мен кәсіби іс-әрекеттің өз мотивтері бойынша бағалауға болады [7; 124]. 

Қорытындылай келе, оқушылардың кәсіптік бағдары қазіргі кездегі сұранысқа сай жүргізілуі 

тиіс. Оқушы мектеп қабырғасын бітірісімен белгілі мамандық алмаса да, мамандыққа бағыт-бағдар 

алып шығуы қажет. Яғни, оқу орнына бармаған жағдайда жұмыссыздар санын көбейтпей, өзінің 

кәсібін жасауы тиіс. Оқу орнына барған жағдайда өзінің икемділігіне, қызығушылығына сай 

мамандықты дұрыс, саналы таңдауы керек. Бізге белгілі болғандай мамандықты дұрыс таңдау еңбек 

сапасы мен өнімділігіне әсер етеді. Нәтижесінде мектеп, орта кәсіптік yчилищeлep  бітірушілердің 

кәсіпорындағы жұмыстарында жеткен еңбек жетістіктері мамандық таңдау жетістігінің басты 

критерийі болып саналады. Мамандықты және жұмыс орнын дұрыс таңдап, өзінің таңдауына 

қанағаттанса, онда ол басты психологиялық критерий болып саналады. Мамандыққа, жұмысына, 

жалақысына қанағаттану деңгейін бағалау үшін тестер, анкеталар қолданылады. 

Тәжірибе көрсеткендей, оқушыларға кәсіптік бағдардың дұрыс жүргізілу нәтижесінде кәсіпке 

оқытылып, өмірге сай бағдары болып, нақты еңбек етіп  дайындалса ғана жетістіктерге жете алады. 

Өмірде өз орнын табуына өте қажетті кәсіптік бағдар жұмыстары әлі де болса күрделі зерттеуді, жеке 

ғылым саласы ретінде қарастыруды талап етеді. 

Профессиональная ориентация в школе рассматривается как органическая составная часть всей 

системы учебно-воспитательной работы, но не как сумма отдельных мероприятий, связанных с выпуском 
учащихся из школы. В целом она тесно связана с процессом формирования всесторонне развитой 
личности, с подготовкой учеников к жизни,  труду и осуществляется на протяжении обучения в школе. В 
статье рассматривается профессиональная направленность как одна из важнейших составляющих 
общей направленности личности. Освещаются различные подходы к определению «направленность 
личности» и «профессиональная направленность». 
 Ключевые слова: профессия, профессиональная направленность, профессиональная ориентация, 
общеобразовательная школа 

Vocational guidance at school is seen as an integral part of the whole system of educational work, but not 

as a sum of individual activities related to the release of students from school. 
In general, it is closely connected with the process of formation of a fully developed personality, with the 
preparation of students for life, to work and is carried out throughout the school. 
The article considers professional orientation as one of the most important components of the General orientation 
of the person. Various approaches to the definition of "personality orientation" and«professional orientation» are 
highlighted. 

 Key words: profession, professional orientation, vocational guidance, comprehensive school 

